Галиахметова Айгөл Фәрит кызы, 
Татарстан Республикасы Кукмара районы 
Зур Кукмара урта мәктәбенең 
татар теле һәм әдәбияты укытучысы
«БАШВАТКЫЧ» уены
Максатлар:
1. Укучыларның фикерләү сәләтен арттыру, татар теле һәм әдәбиятыннан булган белемнәрен тикшерү.
2. Бәйләнешле сөйләм телен үстерү.
3. Туган телгә карата мәхәббәт хисе тәрбияләү.
Җиһазлау: ноутбук, интерактив такта (презентация).
Катнашалар: 8 нче сыйныф укучылары.
Укытучы:
Якты чырай, яхшы кәеф
Күрәм сезнең йөзегездә.
Исәнмесез, хәерле көн!
Телим һәрберегезгә.
- Таныш булыйк, бүген безнең уенда катнашырга дип кемнәр килгән икән? (Уенчылар белән танышу, аларның девизларын ишетү.)
- Менә, танышып та чыктык. Ә хәзер мин сезне уенның кагыйдәләре белән таныштырып үтәм.
Экранда башваткыч. Анда 21 сорауның җавабы яшерелгән. Сорау – миннән, җавап – сездән. Мин биргән сорауларга кем күбрәк җавап бирә, шул бәйгедә җиңүче була. Ә инде җавап әзер булса, кулыгызны күтәрәсез. Җанатарлар арасында дөрес җавапны белүчеләр булса, кул күтәреп кенә җавап бирергә мөмкин. Рөхсәтсез җавап кычкырган очракта, кагыйдәләрне бозучы класстан чыгып китәргә мәҗбүр булачак.
Уенны башлаганчы, жюри әгъзалары белән таныштырып үтәргә рөхсәт итегез. Алар – татар теле һәм әдәбияты укытучысы Гаделшина Рузия Зөфәр кызы, тарих һәм җәмгыять белеме укытучысы Тимергалиев Илфат Марат улы.
Хәерле сәгатьтә дип, “Башваткыч” уенын башлап җибәрәбез! Һәммәгезгә дә уңышлар телим.
1.	Фонетик канун, сүзләрдә арттагы иҗекнең үзеннән алда килгән иҗеккә ярашуы (Сингармонизм)
2.	Ф. Хөснинең “Йөзек кашы” повестендагы төп герой (Айдар)
3.	Дөрес әйтү һәм дөрес сөйләү кагыйдәләрен өйрәнә торган фән. (Орфоэпия)
4.	Татарстан гимнына көй язган композитор (Р. Яхин)
5.	Татар әдәбиятында беренче музыкаль драма (“Галиябану”)
- Ә хәзер бераз ял итеп алабыз. Рәхмәтуллина Айсылу безгә Хәсән Туфан иҗат иткән “Туган тел” шигырен сөйләп үтәр.
Һәр галимнең, һәр шагыйрьнең сүзе
Җитсен иде һәрбер күңелгә,
Җилләр, сулар тавышы шикелле үк,
Үзләренең асыл телендә.
Атом көче, радио заманында
Күрсәм иде шуны мин тагын:
Ярдәмләшеп, телләр бер-берсендә
Тапса фәкатҗ кардәш, туганын.
Бу дөньяның төсен, ямен, зәүкын
Кем аркылы, ничек белдем мин?
Бишектә үк мине өйрәтүчем,
Туган телем - бәгърем, син ул, син!
Рәхмәт сиңа, рәхмәт, тәрбиячем,
Һәр нәрсәнең асыл мәгънәсен
Син аңлаттың миңа, туган телем,
Син өйрәттең миңа һәммәсен.
- Рәхмәт, Айсылу. Ә без уенны дәвам итәбез.
6.	Тәрбияле, күркәм холыклы кеше (Зыялы)
7.	Ылыслы агач (Нарат)
8.	“Идегәй” әсәренең жанры. Данлау, кемнәрнеңдер исемен, ниндидер вакыйгаларны еракларга яңгырату, тарихта калу дигән сүз. (Дастан)
9.	8 нче сыйныф татар теле дәреслегенең төзүчесе. (М. Зәкиев)
- Хәзер Хәбибуллина Гөлназдан музыкаль бүләк.
10.	Әдәби әсәрдә җанлы һәм җансыз табигать күренешләрен тасвирлау (Пейзаж)
11.	Әдәби әсәрдә кешенең тышкы кыяфәтен тасвирлау (Портрет)
- Җанатарлар белән дә уйнап алыйк әле. Мин сезгә табышмаклар әйтәм, сез җавабын табыгыз:
Югалткан әйберең түгел, −
Эзләмичә тапмыйсың.
(Табышмак)
Үзе түгәрәк, урыны түрдәрәк,
Эче тулы күзәнәк.
Әчкелтем дә төчкелтем
Бар нәрсәдән дә өстен. 
(Икмәк)
Теле юк − үзе аңлата.
(Китап)
Үзе укый белмәсә дә гомер буе язына.
(Каләм)
Кабат-кабат,
Бер кошта өч йөз алтмыш биш канат,
Мин торам аны санап,
Көн дә кими бер канат.
(Календарь)
Аягы юк − китәр,
Җибәргән җиргә җитәр,
Кушкан йомышны үтәр.
(Хат)
Суык булса тик ята,
Һичбер сүз дәшми,
Каты салкын кышларда да
Сабыр итә.
Яз башында көн җылынгач
Йөгерә башлый,
Бик эсседә канатлана,
Очып китә.
(Кар)
Үскәндә яфрагын ашыйлар,
Үсеп җиткәч, тамырын ашыйлар.
(Суган)
Акчасыз керәсең, хәзинә алып чыгасың.
(Мәктәп)
- Молодцы, укучылар! Уеныбыз дәвам итә.
12.	Җөмләнең иярчен кисәге (Тәмамлык)
13.	Кечкенә чагыннан ук аны «дәү әнисе кызы», «чат дәү әнисе» дип аптыраталар иде. Тик шулай да бер ягы белән кыз үз әнкәсенә бик охшаган иде. Аның әнисе, карт кеше булмаса да, җыен юк-барга ышанучан кеше. Борынгылар әйтмешли, алмагачның алмасы бик ерак төшми икән. Ул да, әнкәсе кебек, җыен чурт-гүргә ышана иде. Козгын кычкырганын начарга юрау аркасында ул быел, яз көне бер экзаменын бирә алмады. Көзен имтихан бирергә барганда, «Әгәр дәү әни, мин узып киткәндә, читән аркылы карап калса, бирә алам», дип юрады. Дәү әниләре турысына җитте. Читәнгә күп итеп керләр эленгән, читән артында кемдер йөри: «Кер сыгып элә икән», дип уйлады Мәүлия. «Дәү әни, исәнме!» - дип кычкырып узып китте һәм имтиханын “5” билгесенә тапшырды. Ул, дәү әнисе дип белеп, бозау белән исәнләшеп киткән, ләбаса! Сүз кем турында бара? (Мәүлия)
- Садретдинов Рәмзил “Башваткыч”ка буш килмәгән, туган тел турында матур шигырь юллары өйрәнеп килгән. Хәзер аны тыңлап үтик!
Зөлфәт “Туган тел хакында”
Тел ачылгач, үз телеңдә әйтә алсаң: "Әни!" - дип,
Тел ачылгач, үз телеңдә әйтә алсаң: "Әти!" - дип -
Күзләреңә яшьләр тыгылмас,
Туган телең әле бу булмас.
Соң минутта үз телеңдә әйтә алсаң: "Әни!" - дип,
Соң минутта үз телеңдә әйтә алсаң: "Әти!" - дип -
Күзләреңә яшьләр тыгыыр -
Туган телең әнә шул булыр!
14.	Караборынның дусты. (Әйдүк)
15.	Товарларны ваклап сата торган сәүдә оешмасы. (Кибет)
16.	Дөнья мине үзгәртте:
[bookmark: _GoBack]Еламаска өйрәтте.
Кулмәк жиңен ертасымы? –
Бәйлисе бар йөрәкне.
- Әлеге шигырь юлларының авторы? (Х. Туфан)
17.	Киров өлкәсенең Нократ Аланы районы Түбән Шөн авылында туып үскән, 1941 елда Кукмараның 1 нче номерлы татар гимназиясен тәмамлаган балалар язучысы, якташыбыз, «Тал бөгелә», «Саралан малайлары», «Гөлләр кояшка карый», «Җир астында Җиде көн», «Космонавтлар урамы», «Наил һәм Фаил» дигән повестьлар, «Ачылмаган сер», «Тау чәчәге» һәм башка шундый хикәяләр авторы. (Л. Ихсанова)
18.	“Тавышланма” дигәнне аңлата торган ымлык. (Тсс)
19.	Мин яшь сабый идем әле. Кайдан килеп, кайда баруы һичкемгә мәгълүм булмаган бер үткенче мөсафир бабай бездә, хәл җыярга туктаган вакытта, үлеп калды. Ул бик карт иде. Бөтенләй ялгыз иде. Шуның өчен кызганып яшь түгүчесе дә булмады. Менә шул бабай үләр алдыннан үзенә чакырды да миңа бер уч тутырып ... бирде. Бабай егеткә нәрсәләр бирә? (Орлык)
- Җанатарлар белән уен. Сезгә мәкальнең азагын белергә кирәк:
Сөйдергән дә тел, биздергән дә тел.
Телең озын булса, гомерең кыска булыр.
Ашыккан ашка пешәр, кабаланган сазга төшәр.
Сабыр иткән морадына җиткән.
Ике яхшы бер сәкегә сыя, ике яман бер шәһәргә сыймый.
Казанга якын килсәң – карасы йогар, яманга якын килсәң – бәласе йогар.
Аз сөйлә, күп эшлә.
Агач – җимеше белән, кеше – эше белән.
Эшлегә көн җитми, эшсезгә көн үтми.
Ана сөте белән кермәгән тана сөте белән кермәс.
Ана күңеле балада, бала күңеле далада.
Агачына күрә алмасы, анасына күрә баласы.
20.	Җөмләнең аерымланып килә торган кисәге. Ул һәрвакыт үзен иярткән сүздән соң килә, үзенә генә хас шактый дәвамлы һәм ике яктан да ябылган интонациясе бар. (Аныклагыч)
21.	Хикмәтле сүз (Рәхмәт)
- Молодцы, укучылар! Менә, җиңүче дә билгеле булды!
Бүләкләү.
- Иң күп балл җыйган уенчыга мин супер-уен тәкъдим итәм.
Алтыда белгән ана телен алтмышта онытмас.
- Уеныбыз тәмам. Актив катнашкан укучыларга зур рәхмәт!
